
Viðtakandi: Leikskóla- og daggæsluráð 

Sendandi: Steinn Jóhannsson, sviðsstjóri skóla- og frístundasviðs 

 
 

Reykjavík, 5. október 2026 
Málsnúmer: SFS26020037 

 
  
  

Tillaga 
  

 
 
Efni: Tillaga sviðsstjóra skóla- og frístundasviðs varðandi breytingar á reglum um 
leikskólaþjónustu  
  
Sviðsstjóri skóla- og frístundasviðs leggur til að samþykkt verði að gera eftirfarandi breytingar 
á reglum Reykjavíkurborgar um leikskólaþjónustu:   
  
Núgildandi lokamálsliður 2. mgr. í gr. 1.a er svohljóðandi:   
 

Hægt er að fá aðstoð við að fylla út rafræna umsókn um leikskóladvöl á öllum 
miðstöðvum borgarinnar og í Þjónustuveri Reykjavíkurborgar, Borgartúni 12-14, sími: 
411 1111. 

 
Lagt er til að lokamálsliður 2. mgr. í gr. 1.a verði svohljóðandi:  
 

Hægt er að fá aðstoð við að fylla út rafræna umsókn um leikskóladvöl í þjónustuveri 
Reykjavíkurborgar, Borgartúni 12-14, sími: 411 1111. 

 
Núgildandi 3. mgr. í gr. 1.b er svohljóðandi:  
 

Leikskólar eru lokaðir á aðfangadag og gamlársdag. Leikskólagjöld lækka ekki vegna 
þessa. Leikskólar eru lokaðir einn dag í vetrarleyfi í febrúar, einn af sömu dögum og 
vetrarleyfi grunnskóla samkvæmt samþykktu skóladagatali vegna grunnskóla 
Reykjavíkurborgar, skóladagatalið má sjá hér. Ákvörðun um hvaða dag er að ræða er 
tekin af skóla- og frístundasviði og birtist í starfsáætlun leikskólans. Leikskólagjöld 
lækka ekki vegna þessa. 
 

Lagt er til að 3. mgr. í gr. 1.b verði svohljóðandi þar sem brottfallinn texti var tvítekinn:  
 

Leikskólar eru lokaðir á aðfangadag og gamlársdag. Leikskólagjöld lækka ekki vegna 
þessa. 

 
Núgildandi 1. mgr. í gr. 6.a er svohljóðandi:  
 

Afsláttur samkvæmt reglum þessum er veittur, að öllum skilyrðum uppfylltum, til þess 
foreldris sem, samkvæmt þjóðskrá, hefur sama lögheimili og lögheimilistengsl og barn 
á leikskóla. Ef um er að ræða systkinaafslátt barna í skiptri búsetu foreldra lækka gjöld 
þess foreldris er greiðir gjöldin. 

 
Lagt er til að 1. mgr. í gr. 6.a verði svohljóðandi:  

Afsláttur samkvæmt reglum þessum er veittur, að öllum skilyrðum uppfylltum, til þess 
foreldris sem, samkvæmt þjóðskrá, hefur sama lögheimili og lögheimilistengsl og barn 
á leikskóla. Ef um er að ræða einstæða foreldra þarf foreldrið að auki að vera skráð 
einstætt í Þjóðskrá. Ef um er að ræða systkinaafslátt barna í skiptri búsetu foreldra 
lækka gjöld þess foreldris er greiðir gjöldin. 

Núgildandi 3. mgr. í gr. 6.a er svohljóðandi:  
 

Uppfylli foreldrar skilyrði þess að fá afslátt af leikskólagjöldum á grundvelli fleiri en einni 
ástæðu er veittur sá afsláttur sem leiðir til mestrar lækkunar gjalda. Afslættir leggjast 
því ekki saman. 
 

Lagt er til að 3. mgr. í gr. 6.a verði svohljóðandi:  
 

Uppfylli foreldrar skilyrði þess að fá afslátt af leikskólagjöldum á grundvelli fleiri en 
einni ástæðu er veittur sá afsláttur sem leiðir til mestrar lækkunar gjalda. Afslættir 
leggjast því ekki saman nema annað sé sérstaklega tekið fram í reglum þessum. 

 
Núgildandi 1. mgr. í gr. 6.b er svohljóðandi: 
 

Veittur er afsláttur af námsgjaldi leikskóla til foreldra undir ákveðnum tekjuviðmiðum 
gegn umsókn og að uppfylltum skilyrðum samkvæmt reglum Reykjavíkurborgar um 
tekjutengda afslætti.  Afsláttur nær ekki til fæðisgjalda. Þetta á einnig við um framlag 
skóla- og frístundasviðs til sjálfstætt starfandi leikskóla vegna vistunar reykvískra 
barna. 

 
Lagt er til að 1. mgr. í gr. 6.b verði svohljóðandi:  
 

Veittur er afsláttur af námsgjaldi leikskóla til foreldra undir ákveðnum tekjuviðmiðum 
gegn umsókn í Völu. Afsláttur nær ekki til fæðisgjalda.  
 
 

Lagt er til að tilvísun neðanmáls í 1. mgr. í gr. 6. b verði fellt út en tilvísunin er svohljóðandi: 
 

Sjá ákvæði til bráðabirgða sem kveður á um að skóla- og frístundasviði sé heimilt að 
útfæra umsókn um afslátt til samræmis við samþykkt borgarstjórnar og veita hann eða 
synja þrátt fyrir að umræddar reglur liggi ekki fyrir. Reglurnar skulu liggja fyrir eigi síðar 
en 1. nóvember 2026. 

 
 

Lagt er til að til verði ný 2. til 10. mgr. í gr. 6.b sem verði svohljóðandi:  

Umsókn um afslátt þarf að berast fyrir 20. dag mánaðar til þess að taka gildi frá og með 
næstu mánaðarmótum á eftir.   

Til að eiga rétt á tekjutengdum afslætti þurfa heildartekjur á ári samkvæmt skattframtali 
að vera innan tekjuviðmiða samkvæmt gjaldskrá skóla- og frístundasviðs 
Reykjavíkurborgar. Miðað er við heildartekjur á ári samkvæmt síðasta samþykkta 
skattframtali frá Ríkisskattstjóra.  

Systkinaafsláttur reiknast til viðbótar við tekjutengdan afslátt þegar við á.   

Starfsmannaafsláttur reiknast ekki til viðbótar við tekjutengdan afslátt.    

Afslátturinn fellur niður 1. september árlega ef hann hefur ekki verið endurnýjaður fyrir 
20. ágúst.   

Til að tekjuviðmið fyrir einstæða foreldra eigi við þarf foreldri að vera skráð einstætt í 
þjóðskrá. Skóla- og frístundasvið getur óskað eftir að foreldrar gefi út staðfestingu á að 
þeir séu einstæðir.  Ef foreldrar skilja/slíta sambúð er afsláttur veittur frá þeim degi sem 
umsókn berst svo fremi að upplýsingar um breytta hjúskaparstöðu komi fram í þjóðskrá. 
Tekjuviðmið fyrir einstæða foreldra eiga ekki við ef lögheimili foreldra er á sama stað.  

Skóla- og frístundasvið áskilur sér rétt til að óska eftir gögnum eða staðfestingum til að 
sannreyna að skilyrði fyrir veitingu afsláttar séu uppfyllt. Slík gögn geta meðal annars 
falið í sér afrit af samþykktu skattframtali frá Ríkisskattstjóra eða álagningarseðli eða 
önnur sambærileg gögn sem staðfesta tekjur. 

Ef ekki er orðið við beiðni um umbeðin gögn eða staðfestingar innan tilskilins frests er 
skóla- og frístundasviði heimilt að synja um afslátt eða fella niður afslátt sem þegar 
hefur verið veittur þar til fullnægjandi gögn hafa borist.  

Þetta á einnig við um framlag skóla- og frístundasviðs til sjálfstætt starfandi leikskóla 
vegna vistunar reykvískra barna. 

Núgildandi 2. málsl. 3. mgr. í gr. 8. b er svohljóðandi: 
 

Starfsfólk skóla- og frístundasviðs leiðbeinir foreldrum um að leita úrlausna á 
miðstöðvum Reykjavíkurborgar, sjá nánar í verklagsreglum vegna vanskila foreldra 
varðandi þjónustu við börn. 

 
Lagt er til að 2. málsl. 3. mgr. í gr. 8.b verði svohljóðandi: 
 

Starfsfólk skóla- og frístundasviðs leiðbeinir foreldrum um að leita úrlausna hjá 
velferðarsviði, sjá nánar í verklagsreglum vegna vanskila foreldra varðandi þjónustu við 
börn. 

 
Lagt er til að svohljóðandi ákvæði til bráðbirgða verði fellt út:  
 

a) Vegna yfirstandandi breytinga á gjaldskrá gilda á tímabilinu 1. til 15. mars 2026 beiðnir 

um breytingar á dvalartíma frá 1. apríl 2026. Á tímabilinu 16. til 31. mars 2026 gilda 

beiðnir um breytingar á dvalartíma frá 15. apríl 2026.  

Á tímabilinu 1. til 15. apríl 2026 gilda beiðnir um breytingar á dvalartíma frá 1. maí 2026. 

Frá 1. maí 2026 gilda beiðnir um breytingar til samræmis við reglur um 

leikskólaþjónustu.  

b) Foreldrar barna sem samkvæmt dvalarsamningi hefja vistun eftir kl. 09:00 er veittur 

frestur til og með 31. júlí 2026 til að breyta skráningu sem tekur þá gildi 1. september 

2026 í síðasta lagi.  Berist ekki beiðni um breytingu verður dvalartíma breytt með þeim 

hætti að vistun hefjist kl. 09:00 frá og með 1. september 2026.  

c) Ekki eru gerðir nýir dvalarsamningar né breyting á gildandi dvalarsamningur með þeim 

hætti að vistun geti hafist eftir kl. 09:00.  

d) Í stað þess að leikskólagjöld verði innheimt fyrirfram vegna apríl 2026 til samræmis við 

8. gr. reglna um leikskólaþjónustu getur komið til þess að þau verða innheimt síðar í 

aprílmánuði með eindaga einum mánuði síðar.  

e) Ákvæði 6. b um tekjutengda afslætti kveður á um að  frá 1. apríl 2026 verði veittur 

afsláttur af námsgjaldi leikskóla til foreldra undir ákveðnum tekjuviðmiðum gegn 

umsókn og að uppfylltum skilyrðum samkvæmt reglum Reykjavíkurborgar um 

tekjutengda afslætti. Afsláttur nær ekki til fæðisgjalda. Til bráðabirgða er skóla- og 

frístundasviði heimilt að útfæra umsóknir um afslátt til samræmis við samþykkt 

borgarstjórnar frá 17. febrúar sl. og veita hann eða synja þrátt fyrir að umræddar reglur 

liggi ekki fyrir. Reglurnar skulu liggja fyrir eigi síðar en 1. nóvember 2026.   

 

Eftirfarandi upplýsingar eru felldar út úr reglunum þar sem þær eru hluti gjaldskrár 

Reykjavíkurborgar:  

Tekjuviðmið einstaklinga og sambúðarfólks munu miðast við heildartekjur á ári á 

grundvelli skattframtals frá Ríkisskattstjóra. 

Tekjuviðmið einstæðra foreldra 

Afslættir og tekjuviðmið fyrir einstæða foreldra miðast við heildartekjur á ári. 

Allir  einstæðir foreldrar geta sótt um afslátt sem fer eftir ákveðnum viðmiðum um 

tekjur.  

Afsláttur af námsgjaldi fyrir einstæða foreldra er frá 40% til 75%.  

• Lægsta tekjuviðmið miðar við árstekjur undir 8 milljónum krónum á ári og veitir  

75% afslátt af námsgjöldum.  

• Næstlægsta tekjuviðmið miðar við árstekjur á bilinu 8 – 13 milljónir krónur á ári  

og veitir 50% afslátt af námsgjöldum.  

• Hæsta tekjuviðmiðið gildir fyrir einstæða foreldra með tekjur yfir 13 milljónir  

krónur á ári sem veitir 40% afslátt af námsgjöldum.  

Tekjuviðmið hjóna og sambúðarfólks  

Afslættir og tekjuviðmið fyrir hjón og sambúðarfólk miða við tekjur undir 18 milljónir 

krónur á ári og afslættir á bilinu 20 til 40% af námsgjaldi.  

• Lægra tekjuviðmið miðar við árstekjur undir 11 milljónum krónum á ári og veitir  

40% afslátt af námsgjöldum  

• Hærra tekjuviðmið miðar við árstekjur frá 11 – 18 milljónum krónur og veitir 20%  

afslátt af námsgjaldi.  

Eftirfarandi upplýsingar verði felldar út úr reglunum þar sem ekki er um tengingu við 

Ríkiskattstjóra að ræða:  

Framangreint felur í sér að afla verður samþykkis umsækjanda til aflað verði 

skattaupplýsinga til staðfestingar á að tekjur séu innan viðmiða. Ef umsækjandi er í 

hjúskap eða skráðri sambúð er skilyrði að báðir aðilar veiti samþykki áður en 

gagnaöflun fer fram. 

Eftirfarandi upplýsingar eru felldar út úr reglunum þar sem þeirra er getið í 2. mgr. í gr. 6.b:  

Umsókn um afslátt þarf að berast fyrir 20. dag mánaðar til þess að taka gildi frá og 

með næstu mánaðarmótum á eftir.  

Breytingar taki gildi við samþykkt borgarráðs.  
 
Greinargerð  
  
Borgarstjórn Reykjavíkur samþykkti þann 17. febrúar 2026 tillögur stýrihóps sem snúa að 
umbótum í náms- og starfsumhverfi leikskóla, sjá dagskrárlið 2 í fundargerð borgarstjórnar. 
Með vísan til samþykktra tillagna voru gerðar breytingar á reglum um leikskólaþjónustu á fundi 
borgarráðs þann 5. mars 2026, sjá dagskrálið 2 í fundargerð borgarráðs.  
  
Í samþykktum breytingum á reglum um leikskólaþjónustu kemur fram í ákvæði til bráðabirgða 
að veita tekjutengdan afslátt á grundvelli samþykktar borgarstjórnar án þess að sérstakar 
reglur um tekjutengdan afslátt lægju fyrir. Var ákveðið að ákvæði til bráðabirgða væri með 
gildistíma til og með 1. nóvember 2026. 
 
Lagt er til að gerðar verði breytingar á reglum um leikskólaþjónustu til samræmis við ofangreint 
í stað þess að settar verði sérstakar reglur um tekjutengdan afslátt. Ekki er enn fyrirséð hvenær 
niðurstaða verður komin hvað varðar tæknilegu útfærslu vegna tengingar við Ríkisskattstjóra 
og því rétt að breyta reglum um leikskólaþjónustu. 
 
Lagt er til að ákvæði a, b, c og d liðar í ákvæði til bráðabirgða verði felld út þar sem þau hafa 
nú þegar komið til framkvæmda. Varðandi e lið er vísað til tillagna að breytingum á reglum um 
leikskólaþjónustu og gjaldskrár.  
 
Lagt er til að ákvæði þar sem tilgreind eru tekjuviðmið einstæðra foreldra og hjóna og 
sambúðarfólks verði felld út þar sem þau eru hluti af gjaldskrá sem samþykkt var í borgarstjórn 
þann 17. febrúar 2026.  
 
Jafnframt eru lagðar til tvær breytingar vegna niðurlagningar Miðstöðva.  
 
Aðrar breytingar skýra sig sjálfar.  
 
 
 
 
 
 
 
 
 
 
 
 
 
 
 
 
 
 
Fylgiskjal 1 : Reglur um leikskólaþjónustu með merktum breytingum 
Fylgiskjal 2 : Núgildandi reglur um leikskólaþjónustu 

https://reykjavik.is/fundargerdir/borgarstjorn-borgarstjorn-17022026
https://reykjavik.is/fundargerdir/borgarrad-fundur-nr-5816

